
 
 

Fundargerð notendahóps rannsóknarsamfélagsins 

Fundurinn var haldinn af Hagstofu Íslands í gegnum fjarfundabúnað (Teams) þann 12. janúar 2023 frá 
14:00-15:00. 
 
Aðilar frá rannsóknarsamfélaginu voru alls fjórir og komu frá: 

• Rannsóknarþjónustu Háskólans í Reykjavík 

• Heilbrigðisvísindasviði Háskóla Íslands 

• Krabbameinsfélaginu 

• Félagsvísindasviði Háskóla Íslands 
 
Á fundinum voru eftirfarandi Hagstofustarfsmenn: 

 

Fundarstjóri var Arndís Vilhjálmsdóttir, rannsóknarstjóri hjá Hagstofu Íslands 

Dagskrá: 

1. Nokkur orð um Hagstofu Íslands 
2. Rannsóknarþjónusta Hagstofunnar 
3. Niðurstöður notendakönnunar og umræður 

 

Fundargerð 

1. Sóley Halla, gæðastjóri Hagstofunnar, fór stuttlega yfir uppbyggingu Hagstofu Íslands og sagði 
frá þeirri stóru úttekt sem stendur fyrir dyrum  í maí n.k. Úttektin er framkvæmd af European 
Statistical System (ESS), sem fellur undir hagstofu Evrópusambandsins (Eurostat) og nefnist 
hún jafningjarýni. Úttektin er gerð til að kanna hvort evrópskar hagstofur, ásamt þeim sem 
skilgreindir eru sem opinberir hagskýrsluframleiðendur í viðkomandi löndum, séu að uppfylla 
meginreglur í evrópskri hagskýrslugerð. 
 

2. Arndís, rannsóknarstjóri Hagstofunnar, fór því næst yfir hvernig rannsóknarþjónustan vinnur 
og þær miklu gagnasöfnunar- og samkeyrsluheimildir sem stofnunin hefur. Þær heimildir sé 
hægt að nýta fyrir rannsakendur og þannig sé hægt að leyfa þeim að vinna með þessi gögn á 
örgagnaformi. Í dag er Hagstofan með umfangsmikil gagnasöfn sem geta þýtt gríðarlega 
mikið fyrir rannsóknir. 
 

Farið var yfir þær lagaheimildir sem Hagstofan vinnur eftir þegar veitt er aðgengi að 
örgögnum. Þessar lagaheimildir kveða á um að Hagstofa skuli stuðla að því að gögn hennar 
nýtist til tölfræðilegra vísindarannsókna að því gefnu að auðkenni einstaklinga eða fyrirtækja 
hafi verið afmáð eða dulin og ráðstafanir verið gerðar eftir því sem unnt er til þess að 
upplýsingar verði ekki raktar til þekkjanlegra einstaklinga eða lögaðila. 
 
Farið var yfir ábyrgð og skyldur bakhjarla. Bakhjarlar bera ábyrgð á sínu fólki og Hagstofan 
treystir á þá varðandi það atriði að vita hverjir eru trúverðugir rannsakendur og hverjir ekki.  
Áskoranir eru til staðar varðandi alþjóðasamstarf en það er bakhjarlanna að taka ákvörðum 



 
um það hverju sinni. Ef um marga bakhjarla er að ræða getur stundum verið óljóst hverjir 
beri ábyrgðina. Háskóli Íslands hefur marga bakhjarla á meðan Háskólinn í Reykjavík hefur 
einn. Aðal málið sé að bakhjarlinn hafi yfirsýnina hverju sinni. 

Farið var yfir þau verkefni sem eru virk í dag og fjármögnun þeirra. Félagsfræðiverkefni og 
lýðheilsuverkefni hafa aukist og verkefnalistinn er að verða fjölbreyttari. Það er að aukast að 
verkefni séu fjármögnuð af erlendum sjóðum. Oft eru vinnslurnar mjög þungar og þá er það 
nauðsynlegt.  

Rannsakendur þurfa að vera meðvitaðir um að það kostar að gera þessar vinnslur. 
Starfsmaður Hagstofu ítrekaði að þetta væri ekki til að hagnast á, heldur til að standa undir 
kostnaði við þessar sérvinnslur en sú þjónusta er ekki á fjárlögum hjá Hagstofunni.  

Rætt var um hvort verkefnalistinn ætti að liggja fyrir opinberlega, almenningur ætti rétt á að 
vita af þessum verkefnum auk þess sem það gæti komið sér vel fyrir aðila sem gætu séð sér 
samstarfsflöt við annan hóp/verkefni. Það gæti verið skriflegt í samningi að það mætti birta 
þetta á vefsíðu Hagstofunnar. Góð ábending sem Hagstofan mun skoða betur. 

Farið var yfir hlutverk Hagstofunnar sem gagnamiðlara. Til stendur að breyta lögum um 
opinbera hagskýrslugerð og fela Hagstofunni aukið hlutverk á þessu sviði, þ.e. að safna einnig 
gögnum til að miðla einungis áfram, í stað þess að vinna með þau. Markmiðið er að bæta 
nýtingu gagna. Vinnslur eru að verða þyngri og verkefnum fjölgar, Hagstofan þarf að skoða 
hvernig þetta á að vera sem rannsóknarinnviður en ekki bara ad hoc hugmyndir og verkefni.  

Farið var yfir það gríðarlega gagnamagn sem er í umferð í heiminum í dag og hvað þarf að 
gera í því sambandi. Árið 2018 var gagnamagnið 33 zettabyte en árið 2025 er áætlað að þau 
verði um 175 zettabyte. Gögn eru ólík öðrum auðlindum, þau eru endurgeranleg, 
endurnýtanleg og samnýtanleg. Óþrjótandi auðlind. Hagstofan þarf að miðla áfram 
upplýsingum um gagnaumgengni og gagnalæsi eins vel og hún getur. 

Rætt var um hvað Hagstofan getur gert fyrir rannsóknarsamfélagið. Hún hefur sem dæmi 
verið að bæta tímalínur og fjölga vörum í gegnum tilraunatölfræði. Styrkur fékkst til að  
uppfæra vél Hagstofunnar, Iðunni, en með því fær stofnunin betri stjórn og er ekki eins háð 
birgja.  

Flutt verður inn í nýtt umhverfi í mars og þá farið í að endurhanna allt umhverfið og verða 
notendur kallaðir á fund sem tengist þeirri þróun. Hagstofna leggur áherslu á að ná masters- 
og doktorsnemum í ýmis verkefni.  

Spurt var hvar Hagstofan fái fjármagn til að fjármagna nema og var því svarað til að bæði væri 
um styrki að ræða og fjármagn sem stofnunin sjálf legði til. Almennt sé þetta ásættanlegur 
kostnaður fyrir stofnunina því oft séu þetta verkefni sem þurfi að fara í en enginn komist í og 
því sé oft um win-win að ræða, bæði fyrir stofnunina og nemandann. Oft er þetta sett upp 
sem 20% starf í 3 mánuði. Aðilar voru sammála um að það væri virði í því að geta samnýtt 
gögn frá ólíkum gagnalindum. 

 

3. Könnunin sem lögð var fyrir aðila rannsóknarsamfélagsins fyrir fundinn, var um 
framtíðarhlutverk Hagstofunnar í gagnavistunarkerfinu. Fram kom að það væri mjög 
mikilvægt að geta nálgast gögn ríkisins hjá miðlægum gagnamiðlara og að lög og reglur á 
Íslandi leyfi að gögn íslenska ríkisins séu aðgengileg til hagnýtingar fyrir ríkisstofnanir og 
vísindasamfélagið. Einnig að lög og reglur á Íslandi leyfi gagnaskipti gagna ríkisins innan 
lögsögu evrópska efnahagssvæðisins. Dæmi séu um að eitthvað eitt ríki leyfi ekki gagnaskipti 
og þá stoppar allt. Því skiptir miklu máli að vera í þessu alþjóðlega gagnaskiptaumhverfi. 
 



 
Rætt var um opið og aðgengilegt gagnaflæði. Svarendur könnunar voru á því að það væri 
frekar og mjög mikilvægt fyrir framþróun gagnadrifinnar þekkingar og nýsköpunar á Íslandi 
að hafa aðgengi að örgögnum Hagstofunnar. Hagstofan finnur fyrir auknum áhuga á þessu 
sviði og í ljósi örra breytinga í samfélaginu og þeirra áskorana sem það skapar þurfa ráðuneyti 
og stofnanir að geta treyst á gagnavinnslu og greiningar gagna í auknum mæli. Opinn 
aðgangur að gögnum er að aukast og sjóðir sem veita styrki til rannsókna gera í auknum mæli 
kröfur um að gögn, sem verða til með styrk opinbers fjármagns, séu aðgengileg öllum. 
 
Rætt var um hvort það væri rétt að veita öðrum rannsakendum aðgengi að örgögnum 
Hagstofunnar sem hafa þá verið sérstaklega tekin til fyrir einstaka verkefni. Mögulega 
viðkvæmt mál þar sem aðilar eru búnir að greiða fyrir vinnsluna og vilja þá mögulega hafa 
eitthvað forskot. Þetta er atriði sem þarf að ræða áfram í þessum hópi.  
 
Velt var upp hvort hægt væri að hafa mismunandi tegundir að opnu aðgengi, þ.e. tímalausnir. 
Starfsmaður Hagstofu segir stofnunina í raun bera að birta sérvinnslur líka en það þurfi alltaf 
að setja skilmála þar sem það er alltaf einhver annar sem stendur undir kostnaði. Gagnakerfi 
Hagstofunnar sé vandamál, þetta sé nánast word of mouth system, hér sé því tækifæri fyrir 
Hagstofuna að bæta sig og eitthvað sem þarf að ræða áfram í þessum hópi.  

Rætt var um geymslutíma gagna í örgagnaaðgangi, en svörun í könnun var alveg frá einu ári 

upp í meira en fimm ár. Í dag eru gögnin endalaust inni þar sem fólk er að greiða daggjald. 

Hagstofan sér fyrir sér að setja tímamörk á geymslu, t.d. þrjú ár, en gögn sem Hagstofan 

vinnur eru eign Hagstofunnar.  

Spurt var hvort ekki væri æskilegt að geta nálgast gögnin t.d. 20 eða 30 árum síðar ef svo ber 

undir. Var því svarað til að gagnapláss væri ekki óþrjótandi, auk þess sem Hagstofan væri 

stundum að taka inn gögn sem hún á ekki og þá er spurning hvað þau eigi að vera lengi þarna 

inni þar sem Hagstofan hefur ekki heimild til að safna þeim, sbr. gögn frá 

Krabbameinsfélaginu sem dæmi. En krafan utan frá er að gögn séu lengur til staðar.  

Hagstofan þarf að skoða þetta betur út frá geymsluplássi og kostnaði. Hagstofan getur í raun 

geymt gagnasett lengi en bara ekki inni í þessu kerfi vegna plássleysis. En þetta er einn eitt 

atriðið sem þessi hópur þarf að ræða betur í framahaldinu. 

Rætt var um forgangsröðun þjónustuþátta. Hagstofan er meðvituð um að hún þarf að bæta 

forgangsröðunina.  

Sagt var frá því að áhugi væri fyrir hendi hjá Hagstofunni að koma upp sjálfvirkum 

rannsóknargrunni þar sem aðilar gætu afgreitt sig sjálfir. 

Að lokum var sagt frá því að Hagstofan hygðist við tækifæri halda annan fund með eiginlegum 

notendum rannsóknargagna, til að heyra þeirra hlið. 

  

 Fundi slitið kl. 15:00 og aðilum sendar glærur að loknum fundi. 


